
O xeólogo e xeoquímico Isidro Parga Pondal (1900-1986) adicou grande 
parte da súa vida ao estudo do subsolo galego. Resultado dos seus tra-
ballos foi o notable incremento no coñecemento da xeoloxía de Galicia. 
Isto viuse reflectido, entre outros feitos, na publicación dun importan-
te número de mapas xeolóxicos, realizados por Parga xunto con outros 
investigadores. A realización destes mapas xa fora esbozada por Isidro 
nos seus anos como docente na Universidade de Santiago, de onde foi 
expulsado no ano 1936, acusándoo dunha ideoloxía contraria á que logo 
prevalecería en España por varias décadas. Logo da obrigada saída da 
Universidade, fundou o seu propio Laboratorio, Xeolóxico de Laxe, des-
de o que desenrolou o traballo comenzado na Universidade, recollendo 
gran cantidade de información para a realización de mapas xeolóxicos 
e coordinando o traballo das escolas europeas de xeoloxía. As investi-
gacións destas últimas profundaron en aspectos da xeoloxía que Parga 
levaba anos estudando.

The eminent geologist and geochemistry Isidro Parga Pondal (1900-1986) 
devoted much of his life to the study of subsurface galician. Results of this 
work are a significant number of geological maps, made ​​by Parga along 
with other researchers, who turned to Galicia in the regions of Europe 
better studied geologically. The realization of these maps had already 
been begun by Isidro in his years as a professor at the University of San-
tiago, where he was expelled in 1936. Since the Laboratorio Xeolóxico de 
Laxe, founded in the forties, Isidro unrolled the sketchy in the University, 
gathering lots information for conducting geological mapping and coor-
dinating the work of European schools of geology, whose research deepe-
ned in detail aspects of geology that Parga had years studying.

No ano 2016 cúmprense tres décadas do falecemento de Isidro Parga Pondal, a figura científica 
galega máis importante do século pasado e a quen se lle debe moito no progreso do coñecemento 
xeolóxico de Galicia. Nacido en Laxe no ano 1900 e químico de formación, foi profesor auxiliar 
temporal na Facultade de Ciencias da Universidade de Santiago desde o ano 1922 ata 1936, 
época na que comezou o estudo xeoquímico de Galicia. Neses traballos, comparando a realidade 
da xeoloxía galega coa información contida nos mapas xeolóxicos existentes, descubriu o atraso 
no que estaba a cartografía xeolóxica de Galicia. Así deuse conta da necesidade dun estudo máis 
profundo do subsolo galego, que permitira mellorar eses mapas xeolóxicos. 

Nos seus anos como docente e investigador na universidade compostelana, Parga recolleu gran 
cantidade de información do subsolo galego, que empregou para facer os primeiros esbozos dun-
ha cartografía xeolóxica de Galicia máis realista. Dita información empregouna anos máis tarde 
para a realización dos mapas xeolóxicos desas zonas de Galicia desde o Laboratorio Xeolóxico 
de Laxe, institución creada por el logo da súa depuración e posterior expulsión da Universidade 
de Santiago (Parga, 1978: 66). Na súa vila natal, Isidro continuou a mellora desa cartografía, 
traballando, entre outros, co Instituto Geológico y Minero de España, do que foi nomeado, no 
ano 1951, colaborador rexional.

Traballos cartográficos de Isidro Parga Pondal

No ano 1.928 o IGME comezara a publicar a primeira serie de mapas xeolóxicos de España a 
escala 1:50.000, nun traballo que se estendeu ata 1.971, data na que se imprimiu a última fo-
lla desta primeira serie de mapas xeolóxicos, antecedente do actual Plan MAGNA (Rodríguez, 
2005: 281). Galicia, de relevo difícil, complicada xeoloxía e clima adverso, constituía una rexión 
cuxo cartografado requiría de considerables esforzos. Na nosa comunidade comezouse coa rea-
lización das follas xeolóxicas de San Salvador de Serantes e A Coruña, ambas publicadas en 
1948, traballos dos enxeñeiros de minas Primitivo Hernández Sampelayo, Juan Manuel López 
de Azcona, Alejandro Hernández Sampelayo e Juan de Lizaur y Roldan; e Illas Sisargas (1952, 
feita por López de Azcona). Observando estes traballos cartográficos, podemos ver que foron das 
partes mais sinxelas do mapa de Galicia: xeoloxía bastante simple (á vista da información deses 
mapas) e cunha variabilidade de tipos de rochas existente moi limitada. A continuación, o IGME 
comezou o cartografado de zonas cunha xeoloxía máis complicada, véndose na necesidade de 
contar con algún investigador que tivese un gran coñecemento do subsolo galego1.

Isidro Parga, desde os seus primeiros anos de retiro en Laxe, e incluso antes, comezara a facer 
excursións xeolóxicas por Galicia, grazas ás cales conseguira un gran coñecemento da xeoloxía 
galega. A súa fama chegou ata o IGME e no ano 1945, os enxeñeiros de minas de dita institución, 
Primitivo Hernández Sampelayo e Agustín Marín, visitaron a Parga en Laxe. Alí ofrecéronlle co-
laborar co Instituto Geológico, co fin de elaborar traballos de cartografado xeolóxico de Galicia, 
avisándoo do difícil traballo que sería o cartografado xeolóxico do país2. 

Isidro aceptou a proposta, mais había un pequeno inconveniente. Parga era unha figura repre-
saliada polo réxime franquista e sen ningún cargo nun organismo público (fora expulsado da 
Universidade), polo que o IGME impuxo que tiña que facer un equipo de traballo xunto a un 
catedrático en activo e un enxeñeiro do Instituto Xeolóxico. Desta forma, a tarefa comezou xunto 

1	 Entrevista gravada con Jorge Parga Peinador, en Laxe, o dia 16/8/2010.
2	 Discurso de Isidro Parga Pondal no acto de recepcion do premio da Deputación da Coruña, lido o xoves 15 de 

febreiro de 1973.

a Gabriel Martín Cardoso, catedrático de Cristalografía na Universidade Central e padriño da 
tese de doutoramento de Parga, e, por parte do IGME, Juan Manuel López de Azcona3. Anos des-
pois, o primeiro deles foi substituído por Eugenio Torre Enciso, catedrático de Instituto e antigo 
alumno de Isidro na Universidade4, co que Parga fixo a maior parte dos traballos xeolóxicos para 
o IGME. O terceiro membro do equipo durante todo o tempo foi o enxeñeiro López de Azcona, 
que colaborou con Parga nun total de trece mapas xeolóxicos de Galicia a escala 1:50.000, aínda 
que a súa colaboración limitábase aos meses de verán, cando as súas outras ocupacións profesio-
nais lle permitían viaxar a Galicia.

Metodoloxía do traballo de campo para a elaboración dos 
traballos xeolóxicos

Nas excursións xeolóxicas emprendidas por Parga, Cardoso e López de Azcona, o traballo de 
cartografado era levado a cabo cunha gran rigorosidade. Saían ás seis e media ou sete da mañá, 
nun coche alugado, e finalizando doce horas mais tarde, recolléndoos o vehículo nun lugar in-
dicando previamente. O traballo de campo era levado a cabo a pe, empregando ocasionalmente 
un burro para cargar o material recollido. Os investigadores levaban sacos de tea coa comida 
(moi frugal, formada por pan, empanada e ovos duros). O material de traballo estaba formado 
por cadernos, lapis ben afiados e de cores variadas, goma, planos topográficos a escala 1:50.000, 
compases, prismáticos, martelo e unhas bolsiñas de tea onde se gardaban as mostras xeolóxicas 
recollidas5.

Cardoso, que fora expulsado da súa cátedra de Cristalografía na Universadade Central ao finali-
zar a Guerra Civil, conseguiu que lle fora reposta no ano 1947. As súas novas ocupacións non lle 
permitiron continuar os traballos cartográficos con Parga e o seu posto pasouno a ocupar Torre 
Enciso. Xunto ao novo compañeiro, Parga realizou moitas excursións nas que tamén participou 

3	 Gabriel Martín Cardoso (Madrid, 1896-Madrid, 1954). Catedrático de Historia Natural nos Institutos de Caste-
llón e de Teruel. Bolseiro da JAE en Múnic, onde estudou cristalografía e paraxénese dos minerais das pegmatitas 
baixo a dirección de Paul von Groth, e en Leipzig, con Friedrich Rinne, aprendeu como estudar estruturas crista-
lográficas a través dos raios X. En 1927 regresou a Leipzig cunha bolsa da Fundación Humboldt. En 1932 obtivo 
a cátedra de Cristalografía e Mineraloxía da Universidade Central e foi nomeado xefe da sección de Mineraloxía 
do Museo Nacional de Ciencias Naturais. Ao finalizar a Guerra Civil foi separado do seu posto na Universidade, 
mais en 1947 lle foi reposta a catedra.

	 Juan Manuel Lopez de Azcona (A Coruña, 1907- ?, 1995). Enxeñeiro de Minas (1929), enxeñeiro sanitario 
(1934), licenciado en Ciencias Fisicas (1936), licenciado e doutor en Ciencias Físico-Matematicas (1941). Foi 
Xefe Superior da Administración desde 1940; enxeñeiro xefe dos corpos de Enxeñeiros de Minas e Aeronáuti-
cos e director da sección de Espectroquímica no Instituto de Química Física Antonio de Gregorio Rocasolano. 
Colaborou no levantamento do Mapa Xeolóxico de España. Realizou diversos estudos hidrolóxicos. Foi asesor e 
conselleiro de numerosas institucións: CSIC, IGME, UNESCO…

4	 Eugenio Torre Enciso (Coruña, 1908-Pontedeume, 1996). Licenciado en Farmacia e en Ciencias, onde foi alum-
no de Isidro Parga Pondal. Axudante na Facultade de Farmacia (1932-33) e mais tarde profesor de ensino se-
cundario en Monforte. Nos anos da Guerra, sendo profesor encargado de curso de Ciencias Naturais e director 
do instituto de ensinanza media de Monforte, foi sometido a depuración e sancionado con inhabilitación para 
desempenar cargos relacionados coa cultura ou a educación, por resolución do 20/10/1937 (Gurriarán, 2004: 
419). O seu expediente foi revisado e se lle confirmou en todos os seus dereitos como profesor encargado de 
curso; ordes do 15 de decembro de 1941. BOE do 10 de febreiro de 1942, p. 1012. (Negrín, 2006: 88). Despois 
da Guerra Civil obtivo unha cátedra de Ciencias Naturais na Coruña.

5	 Entrevista telefónica con María Concepción López de Azcona, filla de Juan Manuel López de Azcona, o 
20/10/2011.

Antonio Meijide Pardo, catedrático de Xeografía e Historia e compañeiro de Torre no Instituto 
da Coruña. Os tres investigadores, no coche do historiador, realizaron intensas xornadas de tra-
ballo, desde a madrugada ata a noite, ás veces non facendo descanso nin para comer e chegando 
a lugares apartados nos que nunca viran con anterioridade un automóbil. En percorridos que ás 
veces se prolongaban mais dunha semana, facían numerosas paradas en todas as canteiras coñe-
cidas, inspeccionando as gretas do terreo, preguntando aos aldeáns por minas ou exploracións, 
etc. A recollida de datos e mostras xeolóxicas se unía a realización de moitas fotografías, que 
podían chegar a mais de duascentas ao día6.

Este labor de cartografado requiría de traballos de campo en forma de excursións, apuntamentos 
e recollida de mostras. Logo, estas rochas e minerais eran enviadas a Madrid, onde eran estuda-
das e analizadas con detalle no IGME7. Todo este traballo víase culminado coa publicación das 
follas xeolóxicas correspondentes. O proceso completo tiña unha duración aproximada de dous 
ou tres anos, sinal da laboriosidade da tarefa desenvolvida. Este período nos permite coñecer o 
tempo no que Cardoso deixou de colaborar con Parga na realización dos mapas. O feito que o 
madrileño figure como autor dos mapas publicados en 1954, o mesmo do seu falecemento, non 
debe ocultar que non traballaba no cartografado xeolóxico con Isidro desde había, cando menos, 
dous anos.

No seu traballo co IGME para a elaboración das follas de Galicia de escala 1:50.000, Isidro 
Parga colaborou na realización dos mapas de Laxe (1.953), Carballo (1.953), Tui e Valença (fo-
lla conxunta, 1.953), Oia (1.954), Muxía (1.955), A Guarda e Moledo (folla conxunta, 1.956), 
Santa Comba (1.957), Outes (1.958), Fisterra (1.959), Betanzos (1.960), Oza dos Rios (1.962), 
Pontedeume (1.963) e Tomiño e Caminha (folla conxunta, 1.963). Os seus colaboradores foron 
Gabriel Martín Cardoso, nos mapas de Laxe, Carballo, Tui e Valença (nesta xa figura como 
falecido) e Tomiño e Caminha (aínda que este último foi publicado en 1.963, case dez anos 
despois do falecemento de Cardoso, este era autor de anotacións do estudo da rexión, razón pola 
cal figura como coautor). Eugenio Torre Enciso aparece como colaborador das follas de Oia (a 
primeira na que aparece), Muxía, A Guarda e Moledo, Santa Comba, Outes, Fisterra, Betanzos, 
Ordes, Oza dos Rios e Pontedeume. López de Azcona, oficializando as investigacións, ao ser o 
único funcionario do IGME, figura como autor en todos os mapas, mentres que nos que abran-
guen parte do norte de Portugal figuran colaboradores lusos. Na folla Tui e Valença traballaron 
Carlos Teixeira, Carlos Torre de Assunçao e José de Oliveira; na da Guarda e Moledo, Carlos 
Teixeira, José de Oliveira e Fernando Nery; e no mapa de Tomino e Caminha, Carlos Teixeira e 
D.J.C. Perdigao8.

6	 Entrevista con Juan Antonio Torre Cervigon, sobriño e afillado de Eugenio Torre Enciso o 15 de xaneiro de 2011 
en Arillo, Oleiros (A Coruña). 

7	 As mostras de rochas que se conservan no Laboratorio Xeolóxico de Laxe son en gran parte unha colección 
paralela a que se remitía a Madrid. Facer un mapa xeolóxico require mostraxes de detalle e Parga gardaba unha 
colección paralela para ter referencia de todas as rochas que estudara (información facilitada por J. R. Vidal 
Romaní, Catedrático na Universidade da Coruña y director do Instituto Universitario de Xeoloxía “Isidro Parga 
Pondal”)..

8	 Parga coñecera a Carlos Teixeira durante a Semana Galega do Porto, organizada polo SEG no ano 1934. Daquela 
Teixeira aínda era estudante de xeoloxía. Tras a presentacion do traballo de Isidro sobre a clasificación cronoló-
xica dos granitos galegos, ambos conversaron sobre o tema, establecendo as bases dunha amizade que se prolon-
garía ao longo dos anos, converténdose o portugués nun asiduo do Laboratorio Xeoloxico de Laxe e colaborador 
en diversos traballos, (http://www.eb23-prof-carlos-teixeira.rcts.pt/referencias/cteixeira_britaldorodrigues.pdf)

Un mapa non publicado: a folla xeolóxica de Santiago de 
Compostela 1:50.000 do ano 1954.

A finais do ano 1953 o IGME, a través de López de Azcona, púxose en contacto con Parga para 
encargarlle a realización dunha monografía sobre a xeoloxía do término municipal de Santiago 
de Compostela, co seu correspondente mapa xeolóxico a escala 1:50.000, con motivo do Ano 
Santo Xubilar de 1954. Para esta tarefa, o IGME indicáballe a Isidro que tería como colaborador 
a Alfredo Llecha Ferrer, catedrático numerario de Ciencias Naturais do Instituto Nacional de 
Ensinanza Media “Rosalía de Castro” de Santiago de Compostela9, quen recibiría como soldo 
10.000 pesetas, cantidade aportada polo Concello para a realización da devandita investigación. 
Para poder facer esta tarefa, Llecha solicitou un permiso de tres meses do seu posto de docente.

Parga xa coñecía a este catedrático con anterioridade, xa que o axudara na realización da súa tese 
de doutoramento, que comprendía diversas investigacións sobre depósitos de berilo. Entre outras 
tarefas, Isidro acompañara a Llecha en varias saídas ao campo no ano 1950, xunto con Martín 
Cardoso e o arqueólogo Ramón Sobrino Lorenzo-Ruza (Núñez, 2012). As excursións con Parga 
continuaron en 1951 e 1952, esta vez polos arredores de Santiago, aos que se uniu Torre Enciso 
no ano 1953, nunhas saídas que tiveron continuidade ao ano seguinte.

Para a realización do mapa xeolóxico de Santiago, Llecha foi o encargado do traballo de campo, 
recollendo gran cantidade de mostras xeolóxicas da rexión, conservadas na actualidade no De-
partamento de Ciencias do IES Rosalía de Castro de Santiago de Compostela. Tamén tivo que 
viaxar a Laxe en numerosas ocasións, onde xunto a Parga, avanzaban na realización da inves-
tigación. Isidro indicoulle cales debían ser os apartados da memoria explicativa: Antecedentes 
Xeolóxicos, Xeomorfoloxía, Petrografía, Tectónica, Desenvolvemento Xeolóxico, Minería e Bi-
bliografía. Desta última Isidro entregoulle un completo listado de quince obras con información 
sobre a xeoloxía de Santiago10. Coa documentación facilitada tamén incluíu un mapa xeolóxico 
de Santiago, elaborado por Parga antes de 1936, e que consideramos de grande interese, pois 
demostra como a tarefa de cartografado xeolóxico fora un labor comezado por Isidro na Univer-
sidade, e continuado despois no seu Laboratorio Xeolóxico de Laxe.

9	 Alfredo Llecha Ferrer (Reus, Tarragona, 1 de febreiro de 1916-Santiago de Compostela, 25 de maio 2009). En 
1934 obtivo a bolsa anual “Eugenio Mata Miarens”, concedida polo concello de Reus, para continuar os seus 
estudos. Neste mesmo ano figura como membro da Institució Catalana D’Història Natural. Xa como alumno e 
bolseiro na Facultade de Ciencias de Barcelona obtivo o premio da Fundación “Dolores Borrell”, organizado 
pola Sociedad Económica Barcelonesa de Amigos del País. Na Cidade Condal, en 1937 acada a licenciatura 
en Ciencias, Sección Naturais. Catedrático numerario de Ciencias Naturais do Instituto Nacional de Ensinanza 
Media “Rosalía de Castro” de Santiago de Compostela, onde tamén foi Secretario. Profesor adxunto da Univer-
sidade e profesor substituto de Zooloxía. 

10	Entro outras obras: Gómez de Bedoya, P. (1764-65): “Historia Universal de las fuentes minerales de España”; 
Schulz, G (1835): “Descripción geognóstica del reino de Galicia”; Casares, A. (1841): “Observaciones analíti-
cas sobre las aguas de las fuentes de Santiago”; Rubio, P. (1853): “Tratado completo de las Fuentes Minerales 
de España”; Macpherson, J. (1881): “Apuntes petrográficos de Galicia”; Macpherson, J. (1886): “Descripción 
petrográfica de los materiales arcaicos de Galicia”; Macpherson, J. (1901): “Ensayo de historia evolutiva de la 
Península Ibérica”; Macpherson, J: “Un gneis curioso de los alrededores de Santiago de Galicia”; Macpherson, 
J. (1883): “Terrenos arcaicos de España”; Calderón, S. (1906): “Terremotos ocurridos durante el mes de mayo en 
Santiago y La Coruña”; Calderón, S. (1910): “Datos sobre el terremoto sentido en Galicia y el Norte de Portugal 
el día 24 de noviembre de 1910”; Calderón, S. (1906): “Los minerales de España”; Parga Pondal, I. (1927): 
“Sobre la presencia de la pirrotina en Galicia. Análisis de la pirrotina de la Mañoca (Santiago)”; Parga Pondal, I. 
(1927): “Ensayo de clasificación cronológica de los granitos gallegos”. 

Foto 1 - Xeoloxía do termo municipal de Santiago de Compostela.
Mapa elaborado por Isidro Parga Pondal cos seus datos anteriores a 1936. 

Isidro tamén lle facilitou a Llecha os datos dunha análise mineral, nunca publicados, dunha cal-
cita cristalizada, exemplar que se atopa na actualidade no Museo de Historia Natural da Univer-
sidade de Santiago de Compostela. Por tratarse dun traballo inédito, recollemos a continuación 
a súa transcrición:

El 20 de mayo de 1932 analicé en mi Laboratorio de Geoquímica 
de la Universidad un mineral procedente de la Mañoca (Santiago) 
que era calcita cristalizada que se presenta juntamente con epidota 
en las vetas en las zonas de contacto de las rocas básicas con los 
esquistos metamórficos. 

El resultado del análisis es el siguiente:

CaO 54
MgO 0,18
MnO 0,25
FeO 0,3
Fe

2
O

3
0,39

CO
2

44,61
99,73

El mineral da un polvo blanco totalmente soluble en ácido clorhídrico diluído 

No contiene TiO
2

No se investigaron los álcalis.

A aparente simplicidade desta investigación non debe ocultar o seu valor. Parga era un dos me-
llores analistas de minerais de Europa e, análises similares a o que aquí recollemos, publicados 
en diferentes revistas11, converteron a Isidro, con só 30 anos de idade, nun dos mellores químicos 
españois do século pasado, obtendo en 1930 o premio “Alonso Barba”, outorgado pola Real 
Sociedad Española de Física y Química (Leonardo, 2012). 

A pesares do tempo e diñeiro invertido no cartografado de Compostela, o mapa xeolóxico 
1:50.000 de Santiago de Compostela da primeira serie do Plan MAGNA nunca foi publicado. 
Houbo que esperar ata o ano 1.981, cando editado polo IGME, viu a luz o mapa xeolóxico e a 
memoria correspondente da devandita rexión. Curiosamente, na bibliografía do citado traballo 
figura como autor máis citado Isidro Parga Pondal.

Dándolle sentido ao traballo cartográfico

No ano 1.958, cando Parga xa tiña colaborado na realización de dez mapas xeolóxicos 1:50.000 
para o IGME, expresa o seu descontento coa forma de traballar que tiña o Instituto e as limita-
cións destas investigacións. Na súa obra “El conocimiento geológico de Galicia” (1958) cuali-
fica de prematuro o feito de comezar o estudo xeolóxico de Galicia polos mapas desa escala. 
Móstrase crítico cos escasos medios económicos do IGME para esta tarefa, explicando que nin 
estes nin a organización era a máis idónea. Considera dunha grande importancia a realización 
dunha obra xeolóxica de Galicia no seu conxunto, xa que a única existente continuaba a ser a de 
Schulz, a cal, á luz dos novos traballos, quedaba desfasada segundo o laxense. A necesidade dun 
mapa xeolóxico de Galicia a unha escala relativamente reducida sería tamén dunha gran vantaxe 
na realización dos mapas 1:50.000, xa que permitiría homoxeneizar criterios e simplificar o 
traballo. 

A elaboración do mapa de todo o pais requiriría, segundo Parga, dun plan sistemático previa-
mente elaborado, algo que o propio xeoquímico estaba a realizar desde o seu Laboratorio de 
Xeoquímica da Universidade nos anos previos a Guerra Civil. Por estas razóns, Parga decidiu 
abandonar o traballo de cartografado a escala 1:50.000 das rexións galegas. A importancia do 
seu papel na tarefa da realización destes mapas foi tal que cando a interrompeu, o IGME non 
continuou co cartografado de Galicia a esa escala, tendo que agardar ata a década dos setenta, co 
actual plan MAGNA, para que se rematase o cartografado do país a escala 1:50.000. O descon-
tento de Isidro Parga Pondal na súa colaboración co IGME quedan reflectidas nas súas propias 
verbas, que nos transmitiu o seu fillo, Jorge Parga Peinador: “O meu pai dicía: os enxeñeiros 
traballan co que descobren os xeólogos, e utilizan para facer minas, a rendibilidade. Pero a in-
vestigación a realizan os xeólogos”12. 

11	Por exemplo, PARGA PONDAL, I. (1927): “Analisis da evansita de tres localidades galegas”. Arquivos do 
Seminario de Estudos Galegos. T. 1; paxs. 245-248 ou PARGA PONDAL, I. (1929): “Estudio quimico de la 
Nontronita de Chenlo (Pontevedra)”. Arquivos do Seminario de Estudos Galegos. Vol. 2, paxs. 9-14. Estas 
investigacións presentan un contido moi similar ao inédito aquí recollido, ao que só lle falta unha introdución e 
as conclusións.

12	Outros membros da familia de IPP sinalan un certo desencontro de Parga co IGME, incluso sorpréndense de que 
chegase a traballar para dita institución. Citamos as verbas de Amalia Menéndez Manjón (viúva de José Ramón 
Parga Peinador, fillo do xeoquímico): “¿Se los publicaba el Instituto Geológico? Pues no se llevaba nada bien con 
ellos. Ni con los ingenieros de  minas tampoco. Con la parte oficial no se llevaba nada bien”. 

Foto 2 - Mapas de Galicia a escala 1 50000 publicados polo IGME na 1ª Serie do Plan Magna)

Isidro, consciente da importancia de contar cun bo coñecemento xeolóxico de Galicia polas 
múltiples vantaxes que isto tería, non abandonou o labor de cartografado. No ano 1.956 publica 
o mapa xeolóxico da parte NO da provincia da Coruña a escala 1:400.000, coa súa correspon-
dente nota explicativa, que viron a luz na revista holandesa Leidse Geologische Mededelingen. 
Este traballo, que serviu de base para estudos posteriores, foi feito tras a petición dos xeólogos 
estranxeiros que colaboraban con el no LXL e que querían contar cun resume da concepción 
xeolóxica de Parga da Galicia occidental13. Nos anos seguintes centrouse na realización do mapa 
de toda Galicia a escala 1:400.000, rematado no ano 1.960 e publicado tres anos mais tarde polo 
IGME, baixo o titulo “Mapa petrográfico-estructural de Galicia”. En 1.963 Isidro tamén finali-
zou o “Mapa geológico de Galicia” 1:2.000.000. O seu labor non remata aí. En 1.964 o IGME 
publica o seu “Mapa geológico de la Provincia de La Coruña” 1:200.000 e dous anos despois o 
mesmo organismo edita o “Mapa sismoestructural de la Peninsula Iberica, Baleares y Canarias”, 
1:1.000.000, onde Parga figura como un dos numerosos autores. En 1.966, o “Mapa geológico de 
la provincia de La Coruña” 1:1.000.000, acompañado polo completo traballo “Datos geológico-
petrográficos de la provincia de La Coruña”, no que resume boa parte dos seus coñecementos 
e que forma parte de “Estudio agrobiológico de la provincia de La Coruña”, publicado polo 
Instituto de Investigaciones Geológicas, Edafológicas y Agrobiológicas de Galicia. En 1.967, e 
como resultado do labor feito desde o LXL, viu a luz a Carte Geologique du Nord-Ouest de la 
Peninsule Iberique (Hercynien et Ante-Hercynien) a escala 1:500.000, feita baixo a súa dirección 
e xunto a Peter Floor e colaboradores, e publicada polos Serviços Geologicos de Portugal. 

En 1.970, xa retirado da vida activa, figura como coautor de varias follas do mapa xeolóxico de 
España a escala 1:200.000 publicados polo IGME en 1.970: folla 28 (Alcañices), folla 2 (Avi-
lés), folla 46 (Cuenca e Guadalaxara), folla 1 (A Coruña), folla 8 (Lugo), folla 17 (Ourense), fo-
lla 16/26 (Pontevedra-A Guarda), folla 7 (Santiago de Compostela) e folla 27 (Verín). No mesmo 

13	Atraídos polo interese da xeoloxía de Galicia e a figura de Isidro Parga Pondal, investigadores de universidades 
de Leiden, Montpellier, Porto, Zúric, ... realizaron e dirixiron traballos académicos encamiñados principalmente 
á realización dunha boa cartografía xeolóxica do noroeste español.

ano tamén aparece como coautor de tres follas do mapa xeolóxico de España e Portugal: follas 
9-10 (comprende Ourense, A Coruña, Lugo, Portugal, Oviedo e León), follas 17-18 (Portugal, 
Pontevedra, Ourense, Salamanca e Zamora) e follas 1-2 (A Coruña, Lugo e Oviedo). 

Este extenso labor foi a base de posteriores investigacións, como as realizadas polas decenas de 
científicos estranxeiros que acudiron a Laxe a traballar con Parga, principalmente da Universida-
de de Leiden. Tamén colaborou con investigadores, de Montpellier, Zúrich, Liverpool,Münster, 
Nancy, Estrasburgo ou Lisboa, o que corroborou a excepcionalidade dos investigacións realiza-
das polo científico galego.

Grazas ao labor de Isidro Parga Pondal, e partindo do “Mapa petrográfico del Reino de Galicia” 
de Guillermo Schulz do ano 183414, e da información completada en diversos estudos posterio-
res, como os de Antonio de Valenzuela y Ozores15, José Macpherson16 ou Primitivo Hernández 
Sampelayo17, Galicia pasou a ser unha das rexións de España, e quizais de Europa, mellor estu-
dadas desde o punto de vista xeolóxico. 

(FOTO 3 - PARGA NO LABORATORIO XEOLOXICO DE LAXE)

A importancia da súa dedicación no eido da cartografía xeolóxica de Isidro Parga Pondal é, como 
recollemos neste artigo, incontestable. Mais Parga, como un auténtico pioneiro no I+D, sempre 
enfocou as súas investigacións ao desenvolvemento de Galicia e á aplicación do coñecemento. 

14	Este inspector de Minas de Galicia e Asturias autor de “Descripción Geognóstica del Reino de Galicia” (1835) 
e “Mapa petrográfico del Reino de Galicia” (1834), fixo que Galicia fose, a mediados do século XIX, unha das 
terras de Europa mellor coñecidas xeoloxicamente. O seu mapa foi, ata ben entrado o século XX, o único mapa 
xeolóxico existente de toda Galicia.

15	Durante mais de vinte anos estudou a xeoloxía da provincia de Pontevedra, o que quedou plasmado nas súas 
obras, como Memoria Geognóstica Agrícola sobre la provincia de Pontevedra (1855), na que sinala o atraso no 
que quedara a obra de Schulz.

16	Coa sua contribucion a xeoloxia galega, Descripción petrográfica de los minerales arcaicos de Galicia (1886).
17	Autor dos tres tomos de Los Hierros de Galicia (1922, 1931 e 1935), e de Reconstrucción del Mapa Geológico 

de Galicia (1922).

Deste xeito, vai máis aló do xa moi importante feito científico de contar con mapas xeolóxicos 
de Galicia o máis exactos posibles. Defende en varias das súas obras, como en “El Conocimiento 
geológico de Galicia” (1958) ou “Rocas y minerales de interés económico del Macizo Galaico” 
(1963), que este labor de cartografado non era un fin en si mesmo, sendo indispensable para unha 
mellor explotación dos recursos mineiros e o futuro industrial galego, así como para as obras 
públicas, a agricultura, a construción... e que tería como consecuencia un importante desenvol-
vemento industrial e económico de Galicia, como así se manifestou en diversos ámbitos, como 
as empresas “Titania”, “Kaolines de Lage”, “Cementos do Noroeste” ou “Cementos Cosmos”, 
que tiveron orixe nas propias investigacións de Isidro Parga Pondal.

